
        
            
                
            
        

    
	Ш. ГААДАМБА

	 

	ОРООНГО ӨВС
(Өгүүллэг)

	 

	“Улсын хэвлэлийн газар” Улаанбаатар хотноо 1987 онд эрхлэн хэвлүүлсэн “ГАГНААС” номоос Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд газарт цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Долоодугаар сарын шинэдээр сэн билээ. Би жилийн ажлын тайлан илтгэлээ бичээд тэнхимд сууж байлаа. Эсрэг талын ширээний хоёр талд лаборант хоёр хүүхэн манай тэнхимийн багш нарын хичээл заасан тооцооны хуудсыг шалгаж нэгтгэн дүгнэх ажил хийж байв.

	Заах ёстой (төлөвлөгөө ёсоор орох), заасан (биелэгдсэн), илүү заасан (нэмэх), дутуу заасан (хасах), зөрүү гэх мэт олон асуулттай цагийн бүртгэлийн энэ хүснэгтийг бөглөж дүгнэхийг багш нар «жилийн ажилтай тэнцэх хэцүү» ажил гэж хэлэлцдэг бөгөөд нарийн ухааны мэргэжлийн (математикийн) хичээл эрхлэгчээс үлдээсэн өв гэж багш нар шоглон нэрлэдэг сэн. Энэ хүснэгтийг бөглөхдөө багш нар чамгүй их будилдаг боловч үүнийг зөв гаргаснаар бас илүү цагийн мөнгө авдаг тул будилаангүй зөв гаргахыг дор бүрнээ чармайна.

	Завшаанаа манай тэнхимийн багш нар энэ хэцүү ажлаа дуусгаад үр дүнгээ нэгэнт гаргачихсан (өөрөөр хэлбэл илүү цагийн мөнгөө нэгэнт авчихсан) болохоор энэ нь одоо лаборант нарын ажил болж үлдээд байжээ.

	Гаднаас Очиржав багш орж ирлээ. Энэ бол тавь эргэм насны намхан халзан өвгөн юм. Толгойг нь ороож азаар үлдсэн буржгар хар үсэнд нь нэг ч онго буурал ороогүй, гөлөгний шүд шиг жижигхэн жигд цагаан шүднээс нь нэгийн төдий ч унаагүй, хөнгөн хөдөлгөөнтэй энэ хүнийг зэрвэс харвал гуч дөнгөж гарч яваа хүн гэж эндүүрмээр ажээ.

	Энэ багш бидэнтэй мэндлээд энэхэн тэрхнийг ярилцахын зуур алганы  чинээ цаасан дээр зурвас бичиж надад өгсөнд нь «Эрхэм нөхөр надад зуун төгрөг зээлдүүлнэ үү? Надад аргагүй хэрэг болоод байна. Би удахгүй номын мөнгө буухлаар эргүүлж өгье» гэж бичээстэй байв.

	Би өврөөсөө зуутын дэвсгэрт гаргаж өгсөнд:

	— Баярлалаа, гялайлаа! Би удаахгүй гэж надад тал өгөн инээмсэглэхэд нь ирийсэн жигд цагаан шүднүүд нь бүрэн бүтнээ гайхуулах мэт авай.

	Очиржав багшийг гараад явахлаар нь түүний тэнхимийн лаборант хүүхэн:

	— Манай энэ Очиржав багш ер нь мөнгөө яачихдаг хүн бэ? Төлдөрхөн л амралтын цалин, илүү цагийн мөнгө гээд л дөрвөн мянгаад төгрөг авсан хүн шүү. Тэгээд өнөөдөр хүнээс мөнгө зээлж явах юм. Нээрэн, мөн хачин шүү гэж гайхав.

	— Гайхах юу байгаа юм! Балгаад, балгалзаад л үрчхээ биз гэж манай тэнхимийн лаборант хүүхэн хэлж байна.

	— Үгүй ээ, чи мэдэхгүй! О-яа багш тэгж балгадаг ч хүн биш. Тэр байтугай тамхи татах нь тоотой гээч! Эрдэмтэн, доцент дээр нь бас зузаан зузаан ном гаргаж мөнгө авахыг нь яана! Тэгээд тэр их мөнгө нь хаагуураа орчихдог юм, бүр гайхмаар гээч! гэж лаборант хүүхэн нь үнэн голоосоо сонирхон гайхаж хэллээ.

	— Багш хамаг мөнгөө хоол унд, хувцас хоёртоо л зардаг байлгүй. Ер нь ухаантай хүн тэгдэг юм гэнэ лээ гэж би хажуугаас нь тэдний ярианд оролцвол:

	— Хоолонд гэнэ ээ! Би тэнхимийнх нь лаборант болохоор багшийнхаар олон л ордог доо. Орох тоолон л талх ёотон хоёр тавьдаг айл байна лээ. Би л хувьдаа тэднийхийг талх ёотон хоёроор л улжиж байдаг айл гэж боддог... Тэр их мөнгөө идчихээд уучхаад байдаг бол ч багш өдийд голийчих болсон баймаар даа!

	— Тэгвэл хувцсандаа зардаг биз гэж манай тэнхимийн лаборант миний саналыг дэмжлээ.

	— Хувцас аа! Гайгүй байлгүй. Чи сая хараа биз дээ. Ханцуйных нь ирмэг сэмэрчихсэн энэ саарал даавуу цув, гилийтэл элэгдсэн бор костюм, зузаан каучук ултай чех шар ботинкийг багш, миний мэдэхээс л, лав дөрвөн жил өмсөж байна. Тэгээд л бод л доо! хи-хи-хи! гэж тэр лаборант хүүхэн бидний саналыг няцаан хэлэхэд бүсгүй хүний гярхай нүдэнд эрчүүл яаж сүрхий өртдөгийг мэдэж би гайхлаа.

	Манай тэнхимийн лаборант хүүхэн оньсого таах гэж гайхаш нь барагдаж байгаа бяцхан хүүхэд шиг алаг нүдээ эргэлдүүлэн өөдөө хараад:

	— За тэгвэл О-яа багш мөнгөө яадаг байх нь вэ, байз?... Эсвэл эхнэр нь хамаг мөнгийг нь хурааж аваад өөрийгөө зад гоёчихдог байлгүй! гэсэнд нөгөө лаборант нь:

	— За яршиг даа! Дэнсмаа гуай, ёстой, гайгүй байлгүй. Дэнсмаа гуай чинь манай эгчтэй нэг доор, эмийн санд ажилладаг юм. Нэг муу хуучин торгон дээлээс салдаггүй хүн гэх ч нь юу билээ? Тэгээд ажлын газрынхан нь «манай хөх дээлт» гэдэг юм гэнэ лээ. Ер нь би Дэнсмаа гуайг чихэндээ ээмэгтэй, хуруундаа бэлзэг зүүж явахыг нь огт хараагүй юм байна. Тийм хүний чинь яаж гоёж гооддог гэх вэ? Ёстой, гүжирдсэн болно доо, харин! хи-хи-хи! гэж инээхэд манай тэнхимийн лаборант:

	— За байз, тэгвэл яадаг байж таарах вэ? гэж аанай л алаг нүдээ эргэлдүүлэн ирэмчсэнээ 

	— Эсвэл цаад хашир чинь хойчоо бодоод банканд хийгээд хав дараад байдаг байх гэв.

	Хоёр хүүхний яриа миний анхаарлыг татаж байсан тул би үзгээ тавьж:

	— За хаанаас даа! Багш харилцах дансандаа мөнгөтэй бол яалаа гэж хүнээс мөнгө зээлдэж явдаг юм гэж би хэллээ.

	— Аа яаж мэдэх вэ, багш аа! Хамаг мөнгөө банканд хийчхээд л нарийлаад суудаг байх. Түүнээс биш тэр их мөнгө нь хаачих вэ! гэж Сурган хүмүүжүүлэх ухааны тэнхимийн өнөөх лаборант хүүхэн энэ удаа бат итгэсэн янзтай зүтгэлээ.

	— Аль эсвэл залуу хүүхнүүдтэй зугаалчихдаг юу уу гэж манай хэлний тэнхимийн лаборант нөгөөгийнхөө чихэнд бараг шивнэж хэлээд хоёулаа тас тас хөхрөлдлөө.

	Очиржав багшийн талаар би тийм юм огт дуулаагүйн дээр хоёр хүүхний дооглон хөхрөх нь надад аягүй санагдаж эгдүү хүргэсэн учир би:

	— Та хоёр арай ч хэтрүүлж байна. Байтлаа өвгөн настай хүнийг элэг доог хийх чинь үү? гэж зэмлэв.

	Хоёр хүүхэн надаас баахан зовсон янзтай инээлдэхээ больж жаахан азнаснаа багшийн тэнхимийн лаборант:

	— Багш аа, ямар ч гэсэн та сая зээлдүүлсэн мөнгөө О-яа багшаас мөд олж авахаас өнгөрсөн дөө! За та харж л байгаарай гэж намайг сүрдүүлж байна.

	Очиржав багшийн их юм мэддэг, хичээл сайхан заадгийг нь оюутнуудын магтан шагшдагийг би мэддэг, ер нь энэ багшийн эрдэм чадварыг би ихэд хүндэлдэг учир лаборант хүүхний үгэнд итгэсэнгүй. Түүгээр ч барахгүй тэнхимийн багшийнхаа талаар ийм базаахгүй таамаг гаргаж «өрөнд ороо хүн» гэж надад итгүүлэх гэсэн бүсгүйд дур гутаж зэвүүцээд:

	— За өнгөрвөл өнгөрөө л биз! Хүнд итгэл алдсанаас мөнгөө алдсан минь ч дээр биз гэж тэр лаборантад хатуу үг хэлэхдээ «Сурган хүмүүжүүлэгчийн ажилладаг газар ийм хүмүүжил муутай бүсгүй байдаг байж дээ» гэж дотроо голж бодсон юм.

	 

	*  *  *

	 

	Маргааш нь манайх зусланд нүүж хуваарийн ёсоор «өвөлжөөний» гэсэн этгээд нэртэй нэг байшинд орлоо. Хэд хоногийн дараа манай хажуугийн байшинд Очиржав багшийнх бас нүүж ирлээ.

	Тэднийх намхан тарган шар авгайтай, гурван хүүхэдтэй айл байлаа. Олон жил багшилсан нэртэй цуутай хүний гэр орон гэхэд дэндүү эгэл эд хогшилтой айл байв. Хүн хагасын хуучин цагаан толгойт төмөр ор, эвхдэг хөнгөн ор, эгэл модон ширээ, сандал, шүүгээ тумбочик төдийхөн харагдана.

	Хогшил тавилаа хотын байрандаа орхисон л биз. Тэгэвч хөнжил гудас, хивс толь хамаг юм нь дээр үеийн сайн эд боловч цөм элэгдэн хуучирч «манайх айл болоод мөн ч удсан даа» гэж гэрчлэх мэт байв.

	Оройхон болж байтал багшийн таван настай жаал хүү манайд орж ирээд:

	Ээж: хоёр гоймон байвал өгөөч гэж байна гэв. Гэргий хоёр боодол гоймон авч өгч гаргаад:

	— Түрүүхэн бага охин нь нунтаг саван гуйж орж ирсэн юм. Нэг л их юм гуйдаг айл хажуугийн байшинд таарч дээ гэж хэлэв.

	— За, тэр яах вэ! Айлд хэрэгтэй юм аль дутагдахыг тэр гэх вэ? Байхгүй цаг тааралдвал бид ч ялгаагүй, хөршүүдээсээ гуйх л болно шүү дээ гэж би хэллээ.

	Тэгэвч өнөөх лаборант хүүхнүүдийн яриа миний санаанд орж «О-яа багш яагаад ийм янзаар аж төрдөг болсон юм бол?» гэсэн сэтгэгдэл төрж байлаа.

	Энэ бүхнийг эргэцүүлээд бодоод байхад цэцэглэж өнгөрөөд шарилжиж байгаа бут шиг аж төрөлтэй болсон айл байх юм. Эцэст нь би «Очиржав багш мань дан ганц эрдмийн мөр хөөж, энэ орчлонгийн аж төрлөө мартчихсан хүн байх. Эхнэр хүүхэд нь аж ахуйч биш, анхиа муутай дээрээс олсон зөөсөн юмаар нь юм хийж чаддаггүй хүмүүс байхаас зайлахгүй» гэсэн дүгнэлт хийлээ.

	Лаборант хүүхнүүдийн тэгтлээ тааж ядаж байсан оньсогыг гарцаагүй таачих шиг санагдаад тавьсан, «оношныхоо» зөв бурууд ер эргэлзэхээ больж удалгүй цөмийг мартаж орхижээ.

	 

	*   *   *

	 

	Наймдугаар сарын хуучдаар сан билээ. Амарч байгаа багш нар өдөр гарагийг тэр бүр санадаггүйг хэн эс мэдэх билээ! Гэлээ ч надад хагас сайн өдөр байсан шиг бодогдоно.

	Очиржав багшийн жаал хүү манайд гүйж ирээд, үүд алдлан зогссоноо:

	— Аав таныг манайд ороод ирэн гэж байна гэв.

	Би босож хувцаслаад хөршийндөө орвол хоёр төмөр орны хооронд ханын дагуу зассан ширээний дэргэд багш монгол дээлтэй нөмгөн зогсоод охиныхоо хичээлийг давтуулж байгаа бололтой байв.

	Намайг орохлоор жаал охин ширээний дэргэдээс босож, ном дэвтрээ аваад хажуугийн нэг оронд шилжин түүний урд явган сандал тавиад буруу харж суув.

	Багш намайг ширээнд урьж суулгаад:

	— За эрхэм нөхөр уучлаарай: Би зээлж авсан мөнгөө эргүүлж өгч чадалгүй удаачихлаа. Өнөөх номын шагнал мань сая л бууж, өр ширээ дарах гэж байгаа минь энэ дээ гээд зуутын дэвсгэрт надад авч өглөө.

	— Тэр удаах яах вэ, багш аа! Энэ чинь «бидний их ядуурлын үед» надад харин ч зүгээр юм боллоо гэж би баярлан бодсоноо нуулгүй хэлээд тэр зуун төгрөгийг олзуурхан өвөртлөв. Дээд сургуулийн багш нар хоёр сарын амралтын мөнгөө амралт, зуслангийн газар балгалзаж дуусгаад есдүгээр сарын эхний хагасын цалиндаа хүртэл мөнгөөр баахан хомсдож ирдэг тул энэ үеийг багш нар «бидний их ядуурлын үе» гэж тохуурхан нэрлэдэг юм.

	Энэ удаа надад чухам тийм үе тааралдаад байсны дээр тэр зуун төгрөгийг багш ч өгөөгүй, би ч мартчихаад дурсаагүй өдий хүрсэн хойно багшаас авлагаа авахдаа яг л хэрэгтэй үед хээрээс тэр мөнгийг санамсаргүй олчихсон мэт баярласнаа нуугаад яах вэ?

	Багш ширээн дээрээс шар хавтастай зузаан ном авч дотоод нүүрт нь хэдэн үг бичээд надад гардуулав. Үзвэл «Сурагчдын бие даасан үйл ажиллагааг хөгжүүлэх асуудалд» гэсэн гарчигтай ном байлаа. Миний мэтийн омголон залуу багш нарт сонирхолтой болоод тустайг юун өгүүлэх. Энэ номд энэ цуутай багшийн эрдмийн зэрэг саяхан хамгаалсан бүтээлийн нь үндэс орсон нь ч гарцаагүй. Ингэхлээр энэ номын зохиогчоор нь дурсгуулан авч байгаадаа би баярлан талархаж байгаагаа хэллээ. Багшийн бичсэнийг үзвэл: «Эрхэм нөхөр... чамдаа энэ өчүүхэн дэвтрээ дурсгав. Зохиогч 1970. VIII-Хүрхрээ» гэжээ.

	Багш цаашаа эргэж орны ширгүүд тавьсан хоёр шил архины нэгийг авч ширээн дээр тавиад, босож үүдний өрөөнөөс хоёр хундага, зүссэн талх, хиам авчирч таваглан тавиад архинаас хундагалж:

	— За зуслангаас орох цаг ч ойртлоо. Номын хишиг хүртсэн номын хуримын өдөр байна. Хоёулаа үүнийг хуваагаад балгачихъя гэлээ.

	Бид эхний хундагаа «сайн хөршийн ёсоор сайхан зуссаны төлөө» тогтооцгоолоо. Тэгээд хоёул тамхиа гаргаж, таатай тухтай ярилцаж эхлэх гэтэл үүдний өрөөнд жаал хүүгийн адтай чанга чарлан уйлах дуу хадав.

	— За, бас яачхав аа? гээд Очиржав багшийн босон харайхыг үзвэл отгон хүүгийн эрхлэн уйлах нь багшид «жанжны тушаал» гэсэн үг ажээ.

	— Ээ-хэ-хэ-ээ! Энэ чинь болж өгөхгүй юм байна шүү дээ-ээ-хээ-х-ээ! гэж чарлахад багш үүдний өрөөнд яаран орж:

	— Өө эцэг чинь чамайг! Уйлах юу байгаа юм! Ингээд уячихгүй юу гэх нь дуулдав.

	Бодвол хүүгийн шагайвчийг үдэж өгч байгаа бололтой.

	Төдхөн тэр жаал гутлаа өмсөж аваад түчигнэн гүйж гарахад багш эргэж ирээд архинаасаа дахин хундагалж бид хоёр яриагаа үргэлжлүүллээ. Тэгж байтал орны урд буруу харж суугаад хоёр гараараа эрүү шанаагаа тулж номоо ширтэн байсан жаал охин:

	— А-а-в!, энэ задачийг (бодлогыг) яаж бодох юм бэ? гэж аяархан асуусанд багш бас босож охины дэргэд очиж бөхийгөөд

	— За, өгүүлбэрээ унш! гэв.

	Охин ээрч түгдэчсээр уншлаа.

	— За наана чинь юу гэж байна? Ойлгож байна уу? гэсэнд охин дэмий л нүдээ ирэмчин уруулаа жимбийлгэж дуугүй байна. Ойлгохгүй байгаа төлөвтэй. Багш:

	— Ойлгож ядах юу байгаа юм бэ? 196 рублиэр 4 м давуу авсан бол 72 рублиэр хэдэн метр тийм даавуу авах вэ? гэж байгаа юм биш үү? Одоо мэдэв үү? За тэгээд бод! гэхэд:

	— Аа-х-аа, мэд-сэн-дээ! гэж охин толгой дохиж байна.

	Багшийг ширээндээ эргэж ирэхэд би:

	— Охин тань хэддүгээр ангийн «аварга» билээ? гэж сонирхсонд багш:

	— Орос сургуулийн гуравдугаар ангид сурдаг санаатай юм. Хэл үгийг нь сайн мэдэхгүй хүүхдэд хүнд юм байна шүү. Хэлж өгч л байлгүй болохгүй юм гэж багш хэллээ.

	Бид хоёр хоёрдох хундагаа тогтоож аваад багшийн бичсэн номын тухай ярилцаж суутал жаал охин дахиад:

	— А-а-в! Үүний краткую записийг (товч төлөвлөгөөг) яаж хийх юм бэ? гэж зөөлхөн дуугаар асууж байна.

	— За энэ ингээд л дуудаад болдоггүй амьтан даа гэж багш надад учирлангуй ч юм шиг, өхөөрдөнгүй ч юм шиг хэлээд аанай л охины дэргэд очиж:

	— За нэгдүгээр нь “96 руб” гээд юу хийх ёстой билээ?

	— Зураас

	— Зөв! Тэгээд ард нь юу бичих вэ?

	— “72 руб” гэнэ

	— Хаанаас даа. “4 м” гэж бичдэг юм биш үү? Тэгээд, одоо хоёрдугаарт нь юу бичих вэ?

	— Доор нь уу? “72 руб” гэж бичнэ.

	— Зүйтэй! Тэгээд?

	— Зураас хийгээд асуултын тэмдэг тавих уу?

	— Ай даа! Дараа нь?

	— Метр гэнэ. Одоо мэдсэн дээ! гэж охин урамшин хэлээд шуухитнан бодлогоо нухаж гарлаа.

	Багшийг ингэж хүүхэдтэйгээ бодлого бодож байх зуур надад багшийн дурсган өгсөн номын нэр гарчиг нүдэнд минь дурайн харагдаж байлаа. «Аавыгаа дуудаж хамжуулахгүй бол ч горьгүй л нөхөр байна даа» гэж би охиныг өхөөрдөн бодож байлаа.

	Ингээд бид хоёр ширээний дэргэд дахин тал нийлж, идэж уухын завсар хамаг юмны учрыг бүрэн гүйцэд хэтэрхий сайхнаар хог шавхан хэлж өгдөг багшийн шавь нар тэмдэглэлдээ найдаад биеэ даан бодож сэтгэх нь базаахгүй болж болох тал байдаг тухай ярилцаж суулаа. Гаднаас багшийн том охин (Бид тэгж боддог байсан юм. Хожим мэдвэл дунд охин нь байжээ). орж ирлээ. Арван гурав дөрвөн насны энэ шантгар шар охин багштай төдий л төсөөгүй, бодвол эхийгээ дуурайсан бололтой.

	Түүнийг орж ирэхэд багш эргэж харснаа:

	— Аа ашгүй, чи хүрээд ирэв үү? За хүүхээ, цаана чинь мах байгаа байх. Жаахан хоол хийгээдэхнэ ээ! гэж даалгасанд охин хувцас хунараа солих зуур «За» гэж сулхан дуугараад үүднийхээ өрөөнд ороод таг чиг болов.

	Бид хоёр шил архиа тэн хагаст нь хүргээд, архи яриа хоёртоо халсхийж, энэ тэрийг хэлэлцэн суутал багшийн гэргий гаднаас том савтай юм барьж орж ирээд савтайгаа үүднийхээ өрөөнд тавьж, дотоод өрөөнд орж ирмэгц орон дээр охины тайлж хаясан хувцас хунарыг өөд татан, гэр орноо бага сага цэгцлээд дахин үүдний өрөөндөө очиж халуун сав данх саваа сэгчин үзэнгүүт:

	— Очиржав аа! Хүүхдүүдээрээ цай чануулчихгүй дээ! Та нар чинь цай ч үгүй, царай ч үгүй сууж байх шив дээ?! гэж зэмлэнгүй хэлэхэд багш сая сэхээ авч над руу нүд ирмээд:

	— Үгүй ээ, нөгөө Туяа яасан бэ? Би түүнийг хоол хийгээдэх гэсэн биш үү? гэв.

	— Аав аа, би одоохон хийлээ, хийлээ! гэж охин үүдний өрөөнөөс хариу хэлээд эвхдэг орон дээрээсээ босож, хоолны шүүгээнээс төмпөнд гурил хийж авч гараад, гадаа зууханд гал түлж байсан эхдээ очиж:

	— Э-э-ж, Энэ болох уу? гэсэнд

	— Болно биз дээ, болно биз! Өөрөө мэдээд л зуурахгүй юу! Харин нялцгай зуурчихууж! гэж сануулж байгаа нь нээлттэй цонхоор сонстов.

	Багштай ярилцахын зуур нийтлүүлсэн номыг нь сөхөж, дурдаж тайлбарласан олон жишээ баримтаас нь сонирхож суухдаа багшийн амжлагатай самбаатайг гайхахад хүрлээ. Орон гэр хүүхэд шуухадтайгаа ингэтэл их орооцолддог байтал Очиржав багш хэдий заваараа энэ мэт олон ном бичдэг байна аа? гэсэн бодол өөрийн эрхгүй төрнө.

	Хүүхдүүд нь жаахан хүний ам хараад сурчихсанаас биш, уг нь гуравхан хүүхэдтэй цомхон л айл юм даа гэж би бодож байсан юм.

	Тэгтэл эндүүрчээ. Эднийхэн бүрдэн цуглах яагаа ч үгүй байжээ. Юу гэвэл багын мах мариа нь шуугдаагүй, намхан булцгар шар охин өлгийтэй хүүхэд тэврээд орж ирсэн билээ. Тэр охин өлгийтэй жаалаа задлахаар орны урд цаашаа харан зогсоход мариалаг булцгар хонгонд нь хоёр жижигхэн хонхортой тодрон харагдаж байв. Үүнийг хараад яавч хүүхдээ хүүхийлж байгаа эх хүн гэмээр үгүй, харин дүүгээ авч бөөцийлж байгаа сурагч охин гэмээр ажээ.

	Тэгтэл охины араас бухаар савхин гутал, тихаас өмд, задгай захтай эрээн цамц өмссөн намхан бор залуу сүжирхэн дагаж орж ирсэн нь «Энэ чинь айлын бэр, амьтны эх болсон бүсгүй мөн шүү» гэж үг дуугүй батлан өгүүлэх адил байжээ. Энэ залуу хар хүү багшийн хүргэн нь юм санжээ. Залуу хос сүүдэрт суухаар эвхдэг ор авч гарахад нь би:

	— Танайх тань хүнд очиж өрх ам тусгаарласан ийм том охинтой юм бий? гэвэл:

	— Тусгаарлахаа ч алд даа. Эдэнд бэлэн зэхээний байр сууц хаа байх вэ? Манай хотын байранд л хамт чихэлдээд сууж байгаа юм. Манай энэ хүргэн хүү Санхүүгийн техникумд суралцдаг юм. Түүнийгээ төгсгөөд хөдөө явбал л энэ хоёр айл болдог байх даа гэж багш ярилаа.

	Удалгүй хоол болж бид хоёрыг шил архиа чилээн дуусгах үеэр багштай од солихгүй адилхан, мэлзэн халзан духтай гозгор хөх залуу амь нь хаанаа явдаг бол гэмээр зургар цагаан царайтай, зүүд зэрэглээ шиг бүсгүй дагуулаад орж ирдэг байна.

	Даахиа авхуулж зулай дээрээ тав тавиулсан жаал хүү, сая хөлд орж баацганан яваа сөөсгөр жаахан охин хоёрыг эр эм хоёр нэг нэгээр нь хөтөлснийг үзвэл багшийн их хүү эхнэр хүүхэдтэйгээ айлчлан ирж байгаагаас зайлахгүй. Эл дөрвөн гийчин гэвч өдрийн хоолонд өмч олон гэдгийг үзүүлэхээр мөд гараад гараад явчихлаа.

	— Их хүү тань хаа ажилтай вэ дээ? гэж би хоол идэх зуур сониучилбал:

	— Хөдөө аж ахуйн дээд сургуульд лаборант хийдэг юм. Уг нь өдийд инженер болчих хүн шүү дээ. Гадаадад сургуульд явсан юм. Тэгсэн чинь төрхгүйтээд буцаад ирсэн гайхал байгаа юм. Хүүхэд ер нь хүний мууг л дуурайдаг шиг байна. Манай энэ ууган л лав миний багын тархитай толгойтой байсныг дуурайсангүй, харин овилгогүйг минь дуурайсан байх юм гээд багш өнөөх жижигхэн жигд цагаан шүдээ яралзуулан инээж билээ.

	Хоёулхнаа шил архи уучихсаных ч болов уу, хоол идсэн мөртөө дотор халж, толгой өвдөх янзтай болсонд багшид дайлуулсандаа талархал илэрхийлж, хүлцэл өчөөд гарахын мөн боллоо.

	 

	* * *

	 

	Толгой өвдөх нь намдах болов уу гэж горьдсондоо үдшийн харуй бүрийгээр би байшингийнхаа гадаа буланд салхинд сууж байлаа. Надаас холгүй зэргэлдээх байшингийн дэргэд хураасан түлээн дээр хоёр хүн дүнгэр дүнгэр ярилцан суух нь харанхуйд харагдахгүй боловч Очиржав багш гэргийтэйгээ хамт салхинд сууж байгааг би мэдлээ.

	Хүрхрээгийн амнаас нарсны шилмүүсний сайхан үнэр анхилан сэрүү татаад их л таатай байлаа.

	— Хүүгийнх байрныхаа мөнгийг хоёр гурван сараар хураалгаж чадаагүй юм гэнэ дээ. Тэгээд байраасаа хөөгдөх туугдах дээрээ л болж байгаа юм байх! Бэрийн хэлэхээр бол хүү мянгын дугуйгаа зараад төлөх санаатай юм гэнэ. Ямар тус байх вэ дээ... Амьтанд боогдоод сул хаячихна биз. Дараа нь явгараад ирэхээрээ дахиад л нэг ямбий олж авах гээд сүйрнэ дээ, цаадах чинь! гэж багшийн гэргий зөөлхөн дуугаар үгээ зөөн хэлж байна.

	— Тэр ч гарцаагүй л дээ... Яая гэх вэ, энэ мөнгөнөөсөө л илүүчилж, түүнийг нь аргалж өгөхөөс... гэж багш хэлж байна. Тэгээд баахан дуугүй сууцгааснаа авгай нь:

	— Авсан хэдээс чинь алга тосох хүн ямар мундах биш, дороосоо л үрлэг зарлага ундраад гараад ирэх юм... Энэ хүргэнийг бас яадаг юм. Сангийн аж ахуйд удахгүй явах юм гэнэ. Юу юу ч үгүй л улс байх юм. Ядаж нэг пальтотой болгочихсон гэж охин үглэж байна... гэхэд багш:

	— Хүргэнийг хүний хүн гээд ялгачхалтай биш. Одоо яая гэх вэ, үүнээсээ л хэд гурван юм өгдөг л байх даа гэнэ.

	Тэгээд эр эм хоёр орлого зарлагын чамгүй нарийн төвөгтэй төсөв зохиож байна уу гэлтэй удтал аг чиг дуугүй суув. Адаг сүүлд нь гэргий нь эр нөхрөө гоёх төсөв оруулж:

	— Үүнээсээ чи өөртөө ядаж нэг костюм олж ав. Үр хүүхэд, үр хүүхэд гэсээр байгаад чи бид хоёр өөрснөө хүний нүдний булай болж гүйцэх байх гэж шийдэмгий ятгаж байна.

	Багш тэр үгийг дэнслэн цэгнэх мэт хэсэг дуугүй сууснаа хэлэв:

	— Хөгшин минь, чи бид хоёр яах вэ?! Эдлэх цагтаа эдэлж л явлаа. Харин үр хүүхдээ л боддог мань ёс шүү дээ гэж шүүрс алдаад хоолой дээр нь гэнэт юм таглав уу гэлтэй нам гүм боллоо. Багшийг би ном шагайхаас өөр юм мэддэггүй биеэ орхичихсон хүн гэж дүгнэж байсан минь лаборант хүүхнүүдийн бодож байснаас ч төдий л ялгаагүй эндүүрэл байжээ гэж бодогдлоо. Багш оюутнууддаа дэндүү сайн багш байдгийнхаа нэг адил бас хүүхдүүддээ дэндүү сайн эцэг нь юм байна гэж бодлоо. Нэлээд азнаад:

	— За орцгооё доо гэж багшийн шивнэн хэлэх нь сонстоод олон хүүхэд, бэр хүргэн нь цөм хөзөрдөж, шаазгайн үүр мэт шуугилдан байгаа бяцхан байшингийнхаа цонхны наагуур хоёр хүний бараа бөртгөнөн өнгөрөх нь харагдлаа.

	Харанхуйд санамсаргүй чагнасан надад энэ бүхэн гунигтай ч юм шиг, өрөвдөлтэй ч юм шиг санагдаж байлаа. Тэдний яриаг харанхуй буланд сууж байгаад чагнасны хувьд айлын цонх цонжоор сэм шагайж, харах харахгүй юмыг нь заншлан харчихсан шиг аягүй санагдаж байлаа.

	Харин Очиржав багш авсан мөнгөө хааш нь хийчихдэг талаар овтой живтэй хоёр лаборант хүүхний адтай эгдүүтэй уран таамаглалуудын аль нь ч үнэн байдалд хавьтаагүй нь надад тодорхой болсон юм. «Багш хамаг мөнгөө банканд хийчхээд нарийлаад суудаг байх» гэсэн тэнхимийн нь лаборант хүүхний нь таавар надад санагдаж «мөн таав аа, тэр» гэж харанхуйд ганцаараа инээд хүрч инээвхийлээд босож байшиндаа орж унтахаар хэвтлээ.

	Толгой өвдөх нь намдсан боловч, яагаад ч юм бэ, нойр хүрэхгүй байв. Багшийн хамгаалсан сэдэв, хүүхдүүдийн нь аж төрөл хоёр нэг л авцалдаагүй шиг хачин бодогдож «яагаад тэр вэ?» гэсэн асуулт байн байн толгойд эргэж хургаад байв.

	Адаг сүүлд нь би «ямар ч сайн багш хүүхдэдээ багш биш харин эцэг нь байдаг юм байна. Тэгэхдээ эцэг эх нь дэндүү их анхаарал халамж тавивал төчнөөн хүүхэд нь дэгдээхий биш ангаахай болдог байна» гэсэн шинэ таамаг төрлөө.

	Тэгээд унтах санаатай нүдээ анин хажуугийн горхины хоржигнон хоржигнон урсахыг чагнан хэвттэл аниастай нүдэн дотор минь тансаг сайхан үнэгэн малгай шиг нэвсгэр шар бут урган харагдах шиг боллоо. Энэ юу билээ гэж нэхэн санавал түрүүчийн сайн өдөр ойд жимс түүж яваад олж үзсэн нэг ургамал санаанд орж байгаа юм байна.

	Хар хадны сөөг буттай нэг орвонгоос ургасан миний мэдэхгүй тэр нэгэн өвслөг ургамал утас шиг нарийхан иштэй тулд биеэ даан өөдөө ургаж чадахгүй, орвон нэгтийнхээ салаа мөчир бүрийг ороон асаж ургасаар дээгүүр нь бүрхэж сагсайн дэлгэрсэн тул түүний доорх хар хадны мөчир бүрээс молцоглон ургасан өгөөмөр жимс шал түүхий, нов ногооноороо байж билээ.

